
Nafarroako Gobernuak pergamino bilduma bat itzuli dio Erriberriko Udalari, Artxibo Orokorrean zaharberritu ondoren
Bestalde, Corpas kontseilariak agiri eta plano historikoak tratatzeko eta digitalizatzeko deialdia eginen dutela iragarri du

Osteguna, 2008ko maiatzaren 22a. Juan Ramón Corpas Mauleón Nafarroako Gobernuko Kultura eta Turismo Departamentuko kontseilariak 116 pergamino eta 2 liburu eman dizkio, gaur goizean, Mari Carmen Ochoa Erriberriko alkateari. Aipaturiko pergaminoak eta liburuak Erriberriko Udalarenak dira, eta Nafarroako Gobernuak zaharberritu egin ditu, Nafarroako Errege Artxibo Orokorrean. Bestalde, Corpas kontseilariak gaur goizeko ekitaldian iragarri duenez, agiri eta plano historikoak tratatzeko eta digitalizatzeko deialdia eginen dute aurki. 

Zaharberritze lanei dagokienez, honako hauek egin dituzte: pergamino bilduma jaso, argazkiak atera eta diagnostikoa egin; pergaminoak berrikusi; pergaminoak garbitu (modu mekanikoan), azaleko zikinkeria kentzeko; pergaminoak luzatu, hezetu eta toles kaltegarriak kendu; lehengoratu, beharrezkoa izan denean; argizarizko zigiluak berrikusi eta garbitu; pergaminoak karpetetan gorde, banan-banan, argizarizko zintzilikako zigiluak dituztenei arreta berezia eskainita; eta zaharberritze prozesuari buruzko txosten zehatza egin. 


Pergaminoak eta liburuak Nafarroako Kutxaren "Zeuk aukeratu, Zeuk erabaki" programaren bidez digitalizatu dituzte. Dokumentuak ezin izan dituzte zuzenean digitalizatu; izan ere, zaharberritu aurretik ez zeuden oso egoera onean. Erriberriko Udala horrexegatik jarri zen harremanetan Artxiboen Zerbitzuarekin. Nolanahi ere, Nafarroako Gobernuak gehiagotan ere lagundu izan dio Erriberriko Udalari, artxiboekin zerikusia duten gaietan. 


Bestalde, Nafarroa osoak ekintzaren berri izan dezan nahi du Gobernuak, eta horretarako lanean ari da. Zentzu horretan, Juan Ramón Corpas kontseilariak iragarri duenez, dokumentu gehiago zaharberritu eta digitalizatzeko deialdia eginen du Gobernuak aurki, Foru Komunitateko dokumentu ondarea hobeto ezagutzeko. Oraingoz, pergaminoekin eta plano historikoekin jardunen dira, batik bat. Izan ere, Gobernuaren iritziz, horiexek dira arrisku handienean dauden agiriak. Hartara, agiriak gordetzeko eta jendeak kontsultatzeko baldintzak hobetzen saiatuko dira. 


Deialdian parte hartu ahal izanen dute Nafarroako toki erakundeek, eta hala dagokionean, berezko nortasun juridikoa duten udal erakunde autonomoek, eta eliza artxibo, familiako artxibo, edo artxibo pertsonalen jabeek (Foru Komunitatekoek). 


Agiriak zaharberritu, karpetetan gorde eta digitalizatzeko prozesua Nafarroako Gobernuko aurrekontuen kontura eginen dute. Altzariak erosteko eta hala dagokionean zaharberritutako agiriak behar bezala gordetzeko lokalak egokitzeko gastuak, berriz, jabeek ordainduko dituzte. 


Eskaerak Kultura eta Turismo Departamentuan aurkezteko epea 30 egunekoa izanen da; hain zuzen, deialdia Nafarroako Aldizkari Ofizialean argitaratzen den egunaren biharamunetik hasita. Eskatzaileek, gainera, zaharberritu nahi dituzten pergamino edo plano historikoen zerrenda eta argazkiak aurkeztu beharko dituzte. Agirien gutxi gorabeherako data, edukia (ezaguna bada) eta neurriak ere adierazi beharko dituzte. 


Zaharberritutako agirien jabeek behar bezala gordetzeko neurriak hartu beharko dituzte. Horretarako, beharrezko altzariak erosiko dituzte eta giro egokia duen gune bat atondu beharko dute. Gainera, agiriak ikertzaileen eskura jarriko dituzte, eta ahal izanez gero, agirien kopia digitalak erabiliko dituzte. Era berean, Nafarroako Errege Artxibo Orokorrari baimena emanen diote zaharberritutako agirien kopia digitalak eduki eta ikertzaileen eta herritarren eskura jartzeko, kontsultarako, sistema informatikoaren bidez. 

